
បទស្វាគមន៍របស់
ជា វុធណា ប្រធាននាយកដ្ឋានសវនកម្មផ្ទៃក្នុងនៃក្រសួងសេដ្ឋកិច្ច និងហិរញ្ញវត្ថុ
ក្នុងសិក្ខាសាលាស្ដីពី “សវនកម្មក្នុងបរិស្ថានស្វ័យប្រវត្ត”
មណ្ឌលគិរី សណ្ឋាគារមណ្ឌលគិរី ថ្ងៃទី  ១២ -១៣  ខែ ធ្នូ  ឆ្នាំ ២០១២
ខ្ញុំបាទសូមគោរព
-ឯកឧត្ដម អ៊ូ ប៊ុនឡុង រដ្ឋលេខាធិការនៃក្រសួងសេដ្ឋកិច្ច និងហិរញ្ញវត្ថុ ជាតំណាងដ៏​ខ្ពង់ខ្ពស់របស់ឯកឧត្តមឧបនាយករដ្ឋមន្រ្តី រដ្ឋមន្រ្តីនៃក្រសួងសេដ្ឋកិច្ច និងហិរញ្ញវត្ថុ 

-ឯកឧត្ដម  ស្វាយ សំអ៊ាង    អភិបាលរងនៃគណៈអភិបាលខេត្តមណ្ឌលគិរី            

ជាទីគោរពដ៏ខ្ពង់ខ្ពស់
លោកជំទាវ ឯកឧត្ដម លោកស្រី នាងកញ្ញា និងអស់លោក ជាទីគោរព និងជាទី​រាប់អានដ៏ជ្រាលជ្រៅ!
១-  ជាបឋម ខ្ញុំសូមអនុញ្ញាតគោរពថ្លែងអំណរអរគុណជាពន្លឹក ជូនចំពោះឯកឧត្ដម      អ៊ូ ប៊ុនឡុង រដ្ឋលេខាធិការនៃក្រសួងសេដ្ឋកិច្ច និងហិរញ្ញវត្ថុ ដែលបានផ្តល់ការគាំទ្រយ៉ាង​រឹងមាំ ដោយបាន​ពុះពារធ្វើដំណើរក្នុងចំងាយផ្លូវដ៏វែង មកផ្តល់កិត្តិយស​ធ្វើជា​គណៈ​អធិបតី និង ឯកឧត្ដម ស្វាយ សំអ៊ាង    អភិបាលរងនៃគណៈអភិបាលខេត្តមណ្ឌលគិរី ដែលបាន​ចែករំលែក​ពេលវេលាដ៏មមាញឹក​របស់ឯកឧត្តម​ អញ្ជើញចូលរួម​ជាអធិបតីនៅក្នុងសិក្ខាសាលា​ស្ដីពី “សវន​កម្ម​ក្នុង​បរិស្ថានស្វ័យប្រវត្ត”  (Audit in Automated Environment) នា​ពេលនេះ ។ ខ្ញុំក៏សូម​វាយ​តម្លៃខ្ពស់ និងអរគុណជាពន្លឹកចំពោះលោកជំទាវ ឯកឧត្ដម លោកស្រី នាង​កញ្ញា និង​អស់លោកទាំងអស់ ដែលបានតស៊ូធ្វើដំណើរមកកាន់ខេត្តមណ្ឌល​គិរី នាប៉ែក​ឥ្ឍសាន​​​​ប្រទេស​តាមការ​អញ្ជីញ ។ យើងទាំងអស់គ្នាច្បាស់ជាមានចម្ងល់ថា ហេតុអ្វីបានជា​ជ្រើសរើស​យក​ទីកន្លែង​ដែល​នៅឆ្ងាយ មិនយកទីជិតដូច​សព្វ​ដង? ចម្លើយគឺយើងមានបំណង​រួមចំណែក បែង​ចែក​ឡើងវិញនូវផ្លែផ្កាសេដ្ឋកិច្ច ដែលកម្ពុជាយើងទទួលបានកន្លងមក ឲ្យកាន់តែ​មានសមធម៌ តាមទិសស្លោកនៃយុទ្ធសាស្រ្តចតុកោណដំណាក់កាលទី ២ “ដើម្បីកំណើន ការងារ សមធម៌ និងប្រសិទ្ធភាព”​ ហើយប្រហែលជាមានការឯកភាពលើ​មូលហេតុ​នេះផង​ដែរ ទើបធនាគារ​ពិភព​លោក មិនមានការរារែកក្នុងការផ្តល់ថវិកាគាំទ្រដល់សិក្ខាសាលានេះ ។
​២- ខ្ញុំសូមរាយការណ៍ជូនអង្គសិក្ខាសាលាបានជ្រាបថា សិក្ខាកាមដែលបានអញ្ជើញ​ចូលរួមនា ពេលនេះ មានចំនួន ១០២ រូបពីក្រសួងស្ថាប័នចំនួន ...........និងសហគ្រាស​​សាធារណៈ ចំនួន........នាក់ ។ ជាមួយគ្នានេះ ខ្ញុំក៏សូមបញ្ជាក់ដែរថាតាំងពីឆ្នាំ ២០០៥ មក ក្រសួង​សេដ្ឋកិច្ច និងហិរញ្ញវត្ថុ ក្នុងឋានៈជាអ្នកនាំមុខ​ក្នុង​មុខងារ​សវនកម្មផ្ទៃក្នុង បានចាត់ចែងពង្រឹង​សមត្ថភាព សវនករជាបន្តបន្ទាប់ តាមរយៈវគ្គបណ្តុះបណ្តាលចំនួន ៧ វគ្គរួចមកហើយ នៅលើ​ប្រធានបទ ចាំបាច់សំខាន់ៗ ដែលធានាឲ្យសវនករអាចបំពេញ​សវនកម្ម​បានស្រប តាមនីតិវិធី​សវនកម្ម​កំរិតអនុវត្តល្អប្រសើរ (Best Practices) មានដូចជាៈ ការស្វែង​យល់ពីមុខងារ​សវនកម្ម​ផ្ទៃក្នុង ការ បញ្ជ្រាបបទដ្ឋានច្បាប់សវនកម្មផ្ទៃក្នុង​ ការរៀប​ចំផែនការ​យុទ្ធ​សាស្រ្ត​សវនកម្មនិងផែនការ សវនកម្មប្រចាំឆ្នាំ នីតិវិធីសវនកម្មស្តង់ដារ ការ​សរសេរ​របាយការណ៍​សវនកម្ម ការជ្រើសរើស គំរូសវនកម្ម​ និងជំនាញគាំទ្រ​ដំណើរសវនកម្មជា​ដើម ។ ជាការពិត​នៅក្នុង​ការអនុវត្តជាក់ស្តែង យើងនៅជួបការលំបាកច្រើន ដែលយើងត្រូវតែ​ពុះ​ពារ​ជំនះឲ្យ​បាន ។ សូមសវនករទាំងអស់ ចងចាំថា ក្រសួងសេដ្ឋកិច្ច និងហិរញ្ញវត្ថុ និងដៃគូអភិវឌ្ឍ​នៅរង់​ចាំ​គាំ​ទ្រ​ជានិច្ច ។ ជាសក្ខីភាព ថ្មីៗនេះ នាចុងឆ្នាំ ២០១១ រាជរដ្ឋាភិបាលបានចេញ​សារាចរ​ណែនាំ​ពង្រឹងមុខងារសវកម្មផ្ទៃក្នុង ជាលើកទីពីរ ជាមួយគ្នានេះសវនករ និងទីប្រឹក្សា​សវនកម្ម​នៅ កសហវ ក៏បានចុះតាម​ក្រសួង​ស្ថាប័នជួយណែនាំបន្ថែមលើការរៀប​ចំផែនការ​យុទ្ធសាស្រ្ត ក៏ដូចជាការ​គាំទ្រក្នុងរៀបចំ​សិក្ខា​សាលានៅទីនេះជាដើម ។
៣- ​  លោកជំទាវ ឯកឧត្ដម លោកស្រី នាងកញ្ញា និងអស់លោក ជាទីគោរព និងជាទី​មេត្រី 
ដំណើរឆ្ពោះទៅរកប្រសិទ្ធភាព និងប្រសិទ្ធផលក្នុងការប្រើប្រាស់ធនធានមានកំណត់ ពិសេស​ធនធានសាធាណៈ បានជំរុញឲ្យមានការដាក់អនុវត្តនូវបច្ចេកទេសថ្មីៗ សម្រាប់ការ​ផលិតក៏​ដូច​ជាការផ្តល់សេវា ។​ មួយក្នុងចំណោមបច្ចេកទេសទាំងនោះ គឺស្វ័យប្រវត្តិកម្ម ដែលនាំ​មកនូវ​កាលានុវត្តភាពថ្មីសម្រាប់ "ការផ្លាស់ប្តូរ " តែក៏រួមទាំងហានិភ័យថ្មីផងដែរ ។ អាស្រ័យហេតុនេះ ដើម្បីកាត់បន្ថយ ក៏ដូចជាជួយពង្រឹងការគ្រប់គ្រងហានិភ័យជូនថ្នាក់ដឹកនាំ សវនករត្រូវតែ​ពង្រឹងជំនាញធ្វើសវនកម្មក្នុងបរិស្ថានស្វ័យប្រវត្តនេះឲ្យបានជាប្រចាំ ។
 ៤-​ តើសវនកម្មក្នុងបរិស្ថានស្វ័យប្រវត្ត នឹងផ្តល់ជូនសវនករនូវពុទ្ធិថ្មីអ្វីខ្លះ? តើសវនករ​ពុំមានជំនាញកុំព្យូទ័រជ្រៅជ្រះមានការពាក់ព័ន្ធកំរិតណា? តើមានមធ្យោបាយអ្វីខ្លះជួយ​ការងារ​សវនករនៅក្នុងបរិស្ថានស្វ័យប្រវត្តនេះ? ។ ដើម្បីទទួលបានចម្លើយគ្រប់ជ្រុងជ្រោយ ខ្ញុំសូម​មិត្ត​​សវនករទាំងអស់ មេត្តាតាមដានស្តាប់ដោយយកចិត្តទុកដាក់ សាកសួរជម្រះចម្ងល់​នានា យ៉ាងណាធ្វើឲ្យ​សិក្ខាសាលាទីឆ្ងាយលើកទី ១​ របស់យើង ទទួលបានប្រសិទ្ធភាពខ្ពស់ និង​ផលល្អ ។
៥-  ខ្ញុំសូមសំដែងនូវការដឹងគុណ ជូនដល់ថ្នាក់ដឹកនាំនៃក្រសួងសេដ្ឋកិច្ចនិងហិរញ្ញវត្ថុ​ពិសេស​ ​ឯកឧត្ដមឧបនាយករដ្ឋមន្ដ្រី ដែលជានិច្ចជាកាលមិនត្រឹមតែជាអ្នកបង្កើត និងគាំទ្រទេ តែថែម​ទាំង​ផ្តល់បន្តផ្តល់គំនិតផ្តួចផ្តើមថ្មីៗ ជំរុញឲ្យមុខងារដែលទើបបង្កើតនេះ កាន់តែមាន​សុខភាព​រឹងមាំ និងឈានទាន់តម្រូវការសម្រាប់គាំទ្រ ដល់ចិរភាពនៃកំណែទម្រង់​មុខងារ​សាធាណៈ ពិសេសកំណែទម្រង់ការគ្រប់គ្រងហិរញ្ញវត្ថុសាធារណៈនាដំណាក់កាលទី ២ នេះ ។
៦- ជាថ្មីម្តងទៀត ខ្ញុំសូមអរគុណគណៈអធិបតី មន្ដ្រីរាជការនៃនាយកដ្ឋាន​សវនកម្ម​ផ្ទៃក្នុង​នៃ កសហវ ព្រមទាំងអស់លោកទីប្រឹក្សា និងជំនួសមុខ​ឱ្យ​អង្គពិធីទាំងមូលខ្ញុំសូម​លំឳន​​​កាយ​​គោរពជូនពរ​ចំពោះគណៈអធិបតី អស់លោកជំទាវ ឯកឧត្ដម លោក​ស្រី នាងកញ្ញា និង​អស់​លោកទាំងអស់ ដែលមានវត្ដមានទីនេះ សូមប្រកបតែសុខភាព​ល្អបរិបូរណ៍ និង​ទទួលបាន​ជោគជ័យគ្រប់ភារកិច្ច ។  សូមអរគុណ !

